Yn gofyn amdani? 
Papur Briffio
Am yr ymgyrch
Mae’r syniad bod menywod ‘yn gofyn amdani’ yn cael ei ddefnyddio’n aml gan droseddwyr i gyfiawnhau’u hymddygiad. Mae’n rhoi’r bai ar y sawl sy’n dioddef y drosedd ac nid ar y troseddwr.  
Amcan yr ymgyrch ‘yn gofyn amdani’ hwn yw codi ymwybyddiaeth o faint y trais yn erbyn menywod, ei annerbynioldeb ac i herio’r agweddau sy’n ei gyfiawnhau neu’i esgusodi. Hefyd ei nod yw codi ymwybyddiaeth o ble gall fenywod gael cymorth.  

Beth yw negeseuon allweddol yr ymgyrch?
Mae’r ymgyrch hwn o’r farn y gellir atal trais drwy herio agweddau sy’n ystyried trais yn erbyn menywod yn dderbyniol. Felly, negeseuon allweddol yr ymgyrch hwn yw fel a ganlyn: 

· Mae gen i’r hawl i wisgo beth bynnag dw i’n dymuno 

· I fynd i ble bynnag dw i eisiau 

· Mae gen i’r hawl i gerdded adref heb ofni 

· Ac mae gen i’r hawl i fyw fy mywyd yn rhydd rhag trais

 Beth yw trais yn erbyn menywod? 

Achos a chanlyniad anghydraddoldeb menywod yw trais yn erbyn menywod. Mae’n cwmpasu, ond nid yw’n gyfyngedig i gamdriniaeth ddomestig, trais rhywiol ac ymosodiad rhywiol, llurguniad organau rhywiol merched, priodasau dan orfod a phlentyn, troseddau er anrhydedd, masnachu mewn pobl a cham-fanteisio’n rhywiol, aflonyddu rhywiol (yn y gweithle ac yn gyhoeddus) a phuteindra.
Pam mae angen ymgyrch arnom ar drais yn erbyn menywod?
Mae trais yn erbyn menywod yn anghydraddoldeb difrifol sy’n wynebu menywod a merched yng Nghymru heddiw. Mae llawer o gysylltiadau rhwng pob math o drais. 

Mae hyn yn cynnwys mythau ac ystrydebau sy’n cyfiawnhau neu’n  esgusodi trais yn erbyn menywod. Y mythau a’r camsyniadau hyn sy’n gallu  rhwystro’r rhai a ddaw drwyddi rhag cael mynediad at y cymorth sydd eu hangen arnynt, ac fel rheol o’u herwydd ni chaiff y sawl sy’n cyflawni’r troseddau eu dal i gyfrif am eu gweithredoedd.
Beth yw’r dystiolaeth am yr angen i weithredu mewn prifysgolion a cholegau?

Yn 2008 cyhoeddodd Amnest a UCMC ganlyniadau’u harolwg myfyrwyr yng Nghymru. Dangosodd bod:

· 64% o fyfyrwyr yn adnabod menywod sy wedi dioddef ymosodiadau corfforol gan eu cariadon neu’u cymheiriaid 
· 41%  yn adnabod menywod y mae’u cariadon neu gymheiriaid wedi’u gorfodi neu roi pwysau arnynt i gael rhyw
· 34% o’r farn os yw menyw sy’n feddw’n dioddef trais rhywiol neu ymosodiad rhywiol ei bod hi’n rhannol neu’n gyfan gwbl gyfrifol am y digwyddiad.

Beth yw’r dystiolaeth am yr angen i weithredu yn y gweithle?

· Mae camdriniaeth ddomestig ar hyn o bryd yn costio dros £2.7 biliwn y flwyddyn i fusnesau yn y Deyrnas Unedig. 

· Yn y Deyrnas Unedig, mewn unrhyw flwyddyn, mae dros 20% o fenywod cyflogedig yn absennol o’r gwaith o ganlyniad i drais domestig, ac mae 2% yn colli’u swyddi o ganlyniad uniongyrchol i’r gamdriniaeth. 
· Mae 75% o ddioddefwyr trais domestig yn cael eu targedu yn y gwaith - o alwadau ffôn gan aflonyddwyr a chymheiriaid ymosodol yn ymweld â nhw yn y swyddfa heb rybudd, i ymosodiadau corfforol.
Gwyddom hefyd nad yw trais yn erbyn menywod yn cael ei gofnodi’n ddigonol o bell ffordd, ond mae ymchwil yn dangos y canlynol: 

· Mae bron hanner o fenywod wedi dioddef rhyw fath o drais domestig, ymosodiad treisgar neu stelcian

· Bob wythnos mae dwy fenyw yn cael eu llofruddio yn y Deyrnas Unedig gan eu cymheiriaid neu gyn cymheiriaid 
· Mae tua 80,000 o fenywod yn dioddef trais rhywiol neu ymgais o drais rhywiol bob blwyddyn ond dim ond mewn 6.1% o achosion trais rhywiol a gofnodir gan yr heddlu mae’r troseddwr yn cael ei ddal a’i euogfarnu.   

· Mae 85% o achosion priodasau dan orfod yn cynnwys dioddefwyr sy’n fenywod. Mae’r rhan fwyaf ohonynt yn ieuengach na 24 mlwydd oed ac mae rhai mor ifanc â deng mlwydd oed. 
Beth allaf wneud?
Fe allwch chi wneud gwahaniaeth. Mae’r pecyn ymgyrch hwn yn cynnwys syniadau ar gyfer gweithredu ar gampws neu yn y gweithle. Rhannwch eich syniadau â ni drwy ddefnyddio’r manylion cyswllt ar dudalen 1. 
